
MAPHUNZIRO OZAMA A OPHUNZIRA

PHUNZIRO LACHISANU

MALILIME

CHIFUKWA CHIYANI TIPHUNZIRE MALILIME?

Cholinga cha phunziro lino ndi kuphunzitsa wophunzira za ntchito yoyenera ndi yolakwa ya malilime.  Pali maganizo ambiri osiyana-siyana akukhudza mfundo iyi, potero ndi chofunikira choti Mkristu wokhulupirira Baibulo adziwe malembo amati bwanji za malilime.  M’masiku anowa, pali njira ya Baibulo yakulankhula malilime.  Choncho, ndi cholinga changa chakufotokoza choonadi cha nkhani ya malilime monga mwa Baibulo mu phunziro lino.

ZIZINDIKIRO

Tisanapenyerere choonadi cha malilime, tikufunika kuona mbiri yawo.  Malilime amatchedwa “chozindikira” m’mau a Mulungu.  Baibulo limati mu 1 Akorinto 14:22, “Chotero malilime akhala ngati chizindikiro…”  Mu Marko 16:17, ungaone kuti malilime akutchulidwanso ngati chizindikiro.  Baibulo limati komweko, “Ndipo zizindikiro izi zidzawatsata iwo akukhulupirira; m’dzina langa adzaturutsa ziwanda; adzalankhula ndi malankhulidwe atsopano…”  Mu mau a Mulungu, ndi chomveka kwambiri kuti ntchito yoyamba ya malilime ndiyo chizindikiro.

NTCHITO YA ZIZINDIKIRO

Baibulo limati mu 1 Akorinto 1:22, “Ndipo popeza Ayuda afunsa (afunitsitsa) zizindikiro…”  Ntchito yeni yeni ya zizindikiro ndi kutsogolera anthu achiYuda ku choonadi.  Mu Yohane 4, Myudu wamkuru anabwera kwa Yesu namfunsa kuchiritsa mwana wake.  Yesu anayankha mu Yohane 4:48 pakuti, “Pamenepo Yesu anati kwa iye, Ngati simuona zizindikiro ndi zozizwa, simudzakhulupirira.”  Kuchokera ku chiyambi cha dziko la Israyeli, Mulungu analikugwilitsa ntchito zizindikiro ndi zozizwa kuti atsogolere anthu ake.  Pachiyambi pa buku la Eksodo, Israyeli anali mu ukapolo wa kwa Aigupto.  Anthu a Mulungu anabuula chifukwa a-Aigupto anagwilitsa ntchito iwo ngati akapolo.  Pamene Mulungu anamva kubuula kwawo, anasankha mpulumutsi wotchedwa Mose.  Pachiyambi, Mose sanafune kukwaniritsa chifuniro cha Mulungu.  Anapereka zowiringula zina zoti asakhale munthu wakulanditsa Israyeli mu ukapolo wawo.  Kenaka mu Eksodo 4:1, Mose analankhula mau awa, “Koma taonani, sadzakhulupirira ine, kapena kumvera mau anga; pakuti adzanena, Yehova sanakuonekera iwe.”  Mose anazindikira kuti Ayuda adzavutidwa pakuyesa kukhulupirira.  Mulungu sananene kuti Mose analakwa pakusonyeza choncho.  Mulungu anazindikira mavuto a Israyeli, choncho Mulungu anapatsa Mose zozizwa zimene zingaonetsedwe.  Pakuchita zozizwa izo, ana a Israyeli anakhala ndi zitsimikizo zoti Mose anatumidwa ndi Mulungu.  Ndodo ya Mose anasanduka njoka nakhalanso ndodo.  Chimenecho chinali chozizwa choyamba.  Kenaka, dzanja la Mose linasanduka lakhate.  Ataturutsa m’chifuwa chake, linakhalanso lomwe lakale.  Atalandira zozizwa ziwirizo, Mulungu anati kwa Mose mu Eksodo 4:9, “Ndipo kudzatero, akapanda kukhulupirira zingakhale zizindikiro izi, ndi kusamvera mau ako, ukatunge madzi a kunyanja, ndi kuthira pamtunda, ndi madzi watunga ku nyanjayo adzasanduka mwazi pamtunda.”  Ngati zizindikiro ziwiri zoyamba sizili zokwanira, Mulungu anapereka chachitatu!  Chimenechi chinali chiyambi cha Israyeli ngati dziko leni leni.  Chiyambi chawo chinakhazikitsidwa pa zizindikiro!

Ichichi ndi chofunikira kukumbukira ukaphunzira mauthenga (Mateyu, Marko, Luka, ndi Yohane).  Yesu Kristu anati mu Mateyu 15:24, “Sindinatumidwa kwa ena koma kwa nkhosa zotayika za banja la Israyeli.”  Choncho, pamene Yesu anabwera ku dziko lapansi, anadza ndi zizindikiro, zodabwitsa, ndi zozizwa.  Anapanga zimenezo zoti atsimikizire Ayuda kuti anali munthu wolonjezedwa mu Chipangano Chakale, Mesiya (Yesaya 35:3-6, 42:7, Yohane 5:36, 20:30-31, Machitidwe 2:22).  Tsono pamene Yesu anasankha atumwi khumi ndi awiri nawatumiza, anawapatsa mphamvu yakuchita zozizwa (Mateyu 10:1) ndipo anawauza kuti ayenera kupita kwa nkhosa zotayika za banja la Israyeli zokha basi (Mateyu 10:6).  

Tsopano, chifukwa takhazikitsa kale ntchito ya zizindikiro ndi anthu amene amazifunika, tingayandikire buku la Machitidwe mwa nzeru.  Atauka, Yesu anatenga masiku makumi anayi ndi akuphunzira ake kuti aphunzitse iwo za zinthu zokhudza ufumu wa Mulungu.  Mu Marko 16:17-18, Yesu anapereka malingizo ena kwa ophunzira ake asanapitenso kumwamba.  Atumwi anauzidwa kuti anthu akukhulupirira mau awo adzakhala ndi zizindikiro zakuwatsatira.  Chifukwa chiyani?  Chifukwa anthu akumva kulalikira kwa atumwi anali Ayuda.  Atumwi sanadziwe kuti ayenera kupita ndi kulalikira amitundu kufikira nthawi imeneyo.  Anauzidwa kuti ayenera kupita ku dziko lonse lapansi, koma atumwi anaganiza kuti apite kwa Ayuda okha mu mzinda uli wonse anawafikira.  

Ungaone chitsimikizocho mu Machitidwe 10.  Kumbukira kuti mtumwi Petro analota za nyama zonyansa mu nsaru.  Ambuye anamwauza kuti auke ndi kudya, koma Petro sanafune.  Chifukwa chiyani?  Anali Myuda ndipo Ayuda samadya nyama zonyansa.  Ndipo Mulungu anamwauza asayese choyeretsedwa chonyansa.  Chochitika icho chinabwerezedwa katatu.  Loto lake litamalizidwa, amitundu atatu anabwera ku chipata cha nyumba komwe Petro anapezeka.  Pa nthawi imeneyo, Petro anamvetsetsa chitanthauzo cha loto lake.  Pomwepo, Petro anadziwa kuti Mulungu akuyesa kutumiza iye kwa amitundu kuti alalikirepo.  Isanafikire nthawi imeneyo, Myuda sanaloledwe kuyanjana ndi amitundu, chifukwa amitundu anayesedwa onyansa (ona Machitidwe 10:28).  Umadziwa ichi ndi choonadi chifukwa cha mau amene Petro analandira kuchokera kwa Ayuda a ku Yerusalemu.  Petro atalalikira amitundu nabweranso ku Yerusalemu, anapeza zidzudzulo zina.  Baibulo limati mu Machitidwe 11:2-3, “Ndipo pamene Petro adakwera kudza ku Yerusalemu, iwo a kumdulidwe anatsutsana naye, nanena kuti, Munalowa kwa anthu osadulidwa, ndi kudya nawo.”  Petro anatenga mavesi 14 akutsatira kuti afotokoze chifukwa chiyani anapanga zachilendo zimenezo.  Utumiki wa atumwi pa chiyambi cha buku la Machitidwe unali utumiki wakukhudza anthu a Israyeli.  Potero, utumiki wawo unali wodzazidwa ndi zizindikiro, zozizwa, ndi zodabwitsa.

MALILIME

Taika maziko, choncho tingaone zimene Baibulo limati za malilime.  Mu Chipangano Chatsopano, muli mitundu iwiri ya malilime.  Mitundu iwiriyo ndi malilime ena ndi malilime osadziwika.  Malilime ena amapezeka mu buku la Machitidwe basi, kopatula mavesi awiri mu 1 Akorinto 14 amene tisanthula bwino lino.  Malilime osadziwika amapezeka mu buku la 1 Akorinto basi.

MALILIME ENA

Poyamba, tiphunzira malilime ena opezeka mu buku la Machitidwe.  Malilime ena anagwilitsidwa ntchito mu malo atatu: Machitidwe 2, 10, ndi 19.  Mu Machitidwe 2, Mzimu Woyera anadzadza atumwi nayamba kulankhula malilime ena (Machitidwe 2:4).  Malilime ena awa sanali zilankhulo za chinsinsi zimene sizinamvedwe kale.  Lilime lili lonse limene atumwi analankhula linali lodziwika.  Mu Machitidwe 2:9-11, muli dongosolo la Ayuda amene anachokera ku maiko ambiri osiyana kuti abwere ku Yerusalemu chifukwa cha phwando la Pentekoste.  Taona zimene anthuwo ananena mu Machitidwe 2:6,8,11, “…popeza yense anawamva alikulankhula  m’chilankhulidwe cace ca iye yekha.”  “Ndipo nanga ife timva bwanji, yense m’chilankhulidwe chathu chimene tinabadwa naco?”  “…tiwamva iwo alikulankhula m’malilime athu zazikuru za Mulungu.”  Onse wa amunawo anakhoza kumvetsetsa momveka kwambiri zimene atumwi analankhula.  Chozizwa cha chochitika chija chinali choti panali asodzi aGalileya akulankhula mu zilankhulo zimene sanaziphunzire kale (ona Machitidwe 2:7)!  Pamene anatsegula pakamwa pawo kulankhula, chilankhulo chosiyana chinaturuka.  Mtundu uwu wa chozizwa umapitirira mphamvu ya munthu…ndiwo ntchito ya Mulungu ndithu.  M’menemo, tili ndi chitanthauzo chomveka cha malilime ena.  Malilime ena samadziwika kwa akulankhula, koma ndi odziwika kwa akumva.
Ndi chofunikira chakukumbukira nkhani ya Machitidwe 2.  Ayuda anangopachika Mesiya wawo masiku 50 apitawo.  Mulungu akuperekabe Ayuda mwayi wakulapa ndi kulandira Yesu ngati Kristu weni weni.  Choncho, Mulungu anatumiza Mzimu Woyera mwa atumwi achiYuda ake ndipo anawapatsa chodabwitsa cha kulankhula malilime ena.  Malilimewa anatumizidwa ngati chizindikiro kwa gulu losakhulupirira la Ayuda limene linapha Yesu Kristu.  Chifukwa chiyani?  Ayuda amafunitsitsa chizindikiro…(1 Akorinto 1:22)…ndipo malilime akhala ngati chizindikiro…(1 Akorinto 14:22).

Zindikiranso kuti Ambuye anapatsa Israyeli uneneri mu Yesaya 28:11, umene Paulo analakatula mu Chipangano Chatsopano.  Paulo akuyesa kuphunzitsa mpingo wa ku Korinto ntchito yeni yeni ya malilime.  Pakuphunzitsa za mfundo iyi, Paulo analakathula Yesaya mu 1 Akorinto 14:21 pakuti, “Kwalembedwa m’chilamulo, Ndi anthu a malilime ena ndipo ndi milomo yina ndidzalankhula nawo anthu awa; ndpo kungakhale kutero sadzamva Ine, anena Ambuye.”  Paulo ananenanso, “Chotero malilime akhala ngati chizindikiro, si kwa iwo akukhulupirira, koma iwa iwo amene akhulupira.” (1 Akorinto 14:22)  Choncho, ngati wina anafuna kuthandiza Ayuda osokera ku Yerusalemu mu nthawi ya phwando lachiYuda la Pentekoste, Mulungu anapereka chizindikiro chomwe chinaneneredwa mu Chipangano Chakale.  M’menemo, chizindirocho chitachitika, Ayuda osakhulupirira anakhoza kukhulupirira uthenga wakulalikiridwapo.  

Malilime ena anagwilitsidwa ntchito mu njira yofanana mu Machitidwe 10 ndi 19.  Mu Machitidwe 10, tili ndi nkhani ya Korneliyo ndi nyumba yake, amitundu, amene anakhulupirira uthenga wolalikidwa ndi Petro.  Atakhulupirira, Mzimu Woyera anatsika pa iwo ndipo anayamba kulankhula m’malilime (Machitidwe 10:46).  Zindikira kuti chilankhulo chimene anachilankhula chinamvetsetsedwa.  Anthu akumva anadziwa kuti analemekeza Mulungu!  Funso lingafunsidwe, “Chifukwa chiyani amitundu analankhula m’malilime ngati malilime akhala ngati chizindikiro kwa Ayuda amene amafunitsitsa zizindikiro?”  Kumbukira kuti Petro sanapite yekha ku nyumba ya Korneliyo.  Anaperekezedwa ndi Ayuda asanu ndi mmodzi.  Kufikira nthawi imeneyo, Ayuda sanakhulupirire kuti wamitundu akhoza kulandira Mzimu Woyera.  Kuti Mulungu angapange Ayudawo kuzindikira kuti amitundunso angalandire Mzimu Woyera, anapereka chizinidikiro cha malilime ena!  M’masiku anowa, ndi chomveka choti Ayuda ndi amitundu angalandire Mzimu Woyera mu njira yomweyo, chifukwa chake palibe chofunika chakukhala ndi chitsimikizo cha kunja cha malilime ena.  Tili ndi mau olembedwa a Mulungu akutiuza kuti munthu angalandire Mzimu Woyera pakuyika chikhulupiriro chake mwa Yesu Kristu kuti apulumutsidwe (Agalatiya 3:14).  Panalibe Myuda mmodzi akukhala ndi chidziwitso chimenechi, choncho anafunika chizindikiro, chonga malilime!

Potsiriza, mu Machitidwe 19:1-6, tili ndi guru la amuna achiYuda amene anali ophunzira a Apolo.  Paulo anayamba kuwafunsa za kulandira kwa Mzimu Woyera.  Amunawo sanamve konse za Mzimu Woyera, chifukwa anadziwa basi za ubatizo wa Yohane Mbatizi.  Paulo atalalikira uthenga wapafupi wa kwa iwo, anabatizidwa m’dzina la Ambuye Yesu.  Kenaka, Paulo anaika manja pa iwo ndipo analandira Mzimu Woyera.  Chifukwa analandira Mzimu, anayamba kulankhula m’malilime ndi kunenera.  Chifukwa chiyani amenewo analankhula m’malilime?  Kumbukira, Ayuda amenewo anali mu Efeso, osati ku Israyeli kumene kunali atumwi (Machitidwe 2:42).  Sanaone chitsimikizo chili chonse choti Yesu ali Kristu (Mesiya), chifukwa sanaone chizindikiro chili chonse.  Kuti Mulungu atsimikize kuti amunawo anakhulupirira choonadi, anawpatsa chodabwitsa cha malilime ena.

Mu chili chonse cha zochitika izo, malilime ena anapatsidwa ngati chizindikiro cha kwa Myuda amene anafunika thandizo loti akhulupirire choonadi chatsopano.  Mu chili chonse cha zochitika izo, malilime anamvetsedwa momveka ndipo akumvawo anasonyeza choncho.  Malilime akhala chizindikiro ndipo Ayuda amafunitsitsa zizindikiro.  Potero palibe chifukwa cha kukhala ndi mpingo wodzazidwa ndi amitundu opulumutsidwa ukugwilitsa ntchito malilime ena.  Amenewo ndi chinthu chimene Mulungu anagwilitsa ntchito mu buku la Machitidwe, chifukwa m’malo ambiri mu bukulo, Mulungu anagwira ntchito ndi Ayuda.

MALILIME OSADZIWIKA

Malilime osadziwika ali osiyana ndithu ndi malilime ena.  Malilime osadziwika ndi chilankhulo chodziwika kwa akulankhula, koma chosadziwika kwa akumva.  Ntchito ya malilime osadziwika imachitikabe ngakhale lero ndipo pali njira yoyenera yakugwilitsa ntchito amenewo.  Chifukwa chake tiyenera kupeza zimene Baibulo limati za malilime amenewo.  Kuti tingapeze choonadi cha malilime osadziwika, tisanthule mavesi opezeka mu 1 Akorinto 14.

Ambiri amakhulupirira kuti ngati wina akulankhula m’malilime, palibe wina amene angamvetsetse zimene akunena ndipo akulankhula chilankhulo chosamvedwe kale.  Malilime otero angatchedwe “malilime obwebweta” chifukwa amamveka choncho.  Umvetsetse kuti malilime obwebweta ndi chinthu choipa mu Baibulo.  Lilime losalamulidwa ili silili lomwelo ndi lilime losadziwika lopezeka mu 1 Akorinto 14.  Ngati munthu akubwebweta ndipo palibe wina akumvetsetsa iye, ndi kuti uli ndi chisokonezo chachikuru.  Baibulo limati mu 1 Akorinto 14:33, “Pakuti Mulungu sali Mulungu wa chisokonezo…”  Mulungu samatsogolera anthu kupanga chisokonezo.  Timawerenganso mu Mlaliki 10:11, “Njoka ikaluma isanalodzedwe, wobwebweta (monga mwa Chizungu) sali woposa.”  Monga ungaone, wobwebweta m’Baibulo sindiye munthu wabwino, ali monga njoka.  Mu 1 Akorinto 14:10, Paulo anati, “Iripo, kaya, mitundu yambiri yotere ya mau pa dziko lapansi, ndipo palibe kanthu kasowa mau.”  Ngati munthu akulankhula m’lilime losadziwika kwa ali yense m’dziko lapansi, ndi kuti sakulankhula m’malilime, akubwebweta basi!  Ngati lilimelo ndi chilankhulo cheni cheni, ndi kuti lidzazindikirika ndi wina wake…kwina kwake!  

Munthu wakulankhula m’lilime losadziwika angamvetsetse ndithu zimene akunena.  Paulo ananena mu 1 Akorinto 14:14, “Pakuti ngati ndipemphera m’lilime, mzimu wanga upemphera, koma chidziwitso changa chikhala chosabala kanthu.”  Uzindikire kwambiri mau a “chidziwitso changa”  mu ndimeyo.  Paulo anabvomera kuti anali ndi chidziwitso cha zimene ananena.  Ngakhale anapemphera ndi mtima wake wonse, Paulo anadandaula kuti anthu ali pafupi naye sanakhoze kunena “Amen” pamene anayamika chifukwa sanamvetse zimene anapemphera.  Chifukwa chake Paulo ananena kuti chidziwitso chake chinali chosabala kanthu…kutanthauza kuti sichinabale chipatso chili chonse m’moyo wa ali yense.  

Chinthu chimene ungaone muli monse mu 1 Akorinto 14 ndi nkhawa ya Paulo ndiyo  yakumangirira mpingo.  Mu 1 Akorinto 14:2, Paulo anati, “Pakuti iye wakulankhula lilime salankhula ndi anthu, koma ndi Mulungu; pakuti palibe munthu akumva; koma mumzimu alankhula zinsinsi.”  Ungaone nkhawa yake momveka.  Munthu akuyesa kuphunzitsa zinsinsi za Baibulo pakugwilitsa ntchito lilime losadziwika (1 Akorinto 14:1-2), koma sakuthandiza ali yense ngati sangamumvetsetse!  Anthu okha amene angamvetsetse chili chonse ndiwo mphunzitsi ndi Mulungu.  Choncho kulankhula m’lilime losadziwika sikumamangirira mpingo.  Sikungathangatire ali yense chifukwa sangamvetsetse chilankhulo chogwilitsidwa ntchito ndi mphunzitsi.  Chifukwa chake mu vs.4, “Iye wakulankhula lilime, adzimangirira yekha, koma iye wakunenera amangirira Mpingo.”  Paulo anatinso mu vs.6, “Koma tsopano, abale, ngati ndidza kwa inu ndi kulankhula malilime, ndikakupindulitsani chiyani, ngati sindilankhula ndi inu kapena m’chibvumbulutso, kapena m’chidziwitso, kapena m’chinenero, kapena m’chiphunzitso?”  Ndi chomveka choti nkhawa ya Paulo ndi kukhala mdalitso kwa munthu wina wake, osati iye yekha!  Ungaone chimodzimodzi mu vs.19.  Baibulo limati apo, “Koma mu Mpingo ndifuna kulankhula mau asanu ndi dhidziwitso changa, kutinso ndikalangize ena, koposa kulankhula mau zikwi m’lilime.”  Ngati munthu akulankhula m’lilime lobwebweta, ndi kuti sakuthandiza ali yense, ngakhale iye yekha, chifukwa ngakhale iye yekha sakudziwa zimene akunena!  Ngati munthu akulankhula lilime losadziwika, ndi kuti akudzimangirira yekha basi, chifukwa iye yekha akhoza kumvetsa zimene zikunenedwa mu mpingo wonse.

MALAMULO A KULANKHULA M’MALILIME

Ndanena kale kuti pali njiya yoyenera yakugwilitsa ntchito malilime osadziwika.  Tsopano, tione zimene Baibulo limati za njiyayo.  Paulo anatsiriza 1 Akorinto 14 pakunena mau awa mu ndime 39 ndi 40.  Baibulo limati, “Chifukwa chace, abale anga, funitsitsani kunenera, ndipo musaletse kulankhula malilime.  Koma zonse zichitike koyenera ndi kolongosoka.”  Palibe cholakwa chili chonse ndi kulankhula lilime losadziwika, ngati kumachitika monga mwa malembo.  Paulo ananena momveka kuti tisaletse ali yense wakulankhula malilime, komanso tiyenera kutsatira malamulo ena opezeka mu 1 Akorinto 14.  Malamulo amenewo anaperekedwa ndi Paulo kuti zonse zingachitike koyenera ndi kolongosoka.  

Awa ndi malamulo asanu otsatiridwa pamene malilime osadziwika akuchitika m’mpingo:

1) Munthu mmodzi pa nthawi. (vs.27, “…ndipo motsatana…”)

2) Awiri kapena osapitirira atatu pa msonkhana umodzi (vs.27)
3) Lilime losadziwika liyenera kumasuliridwa (vs.27)

4) Wakulankhula ayenera kudziletsa yekha (vs.32)
5) Akazi sangalankhule m’malilime mu msonkhana wa mpingo (vs.34)
Chitsanzo chabwino cha kugwilitsa ntchito malilime osadziwika moyenerera ndi chopezeka mwa amishoni akupita ku maiko achilendo.  Ngati wamishoni amalankhula Chizungu chokha ndipo afuna kulalikira m’mudzi umene umamvetsetsa Chichewa chokha, ndi kuti wamishoni agwilitsa ntchito lilime losadziwika kumudziko.  Ngakhale ngati wamishoni alalikira choonadi chanthunthu, sathandiza mpingo wakumudzi chifukwa sangamvetsetse zimene anena.  Wamishoni adziwa zimene anena, kapena anthu a Chichewa sadziwa chili chonse.  Ndi lilime losadziwika chifukwa ngakhale chilankhulo ndi chodziwika cha kwa wakulankhula, ndi chosadziwika cha kwa akumva!  Monga mwa malembo tinkaphunzira, wamishoniyo afunika kupeza womasulira.  Wamishoni angalalikie mu Chizungu, ndipo womasulira wake angamasulire ulaliki wake mu Chichewa.  M’menemo, anthu akumudzi angamangiriridwe chifukwa angamvetsetse uthengawo.  Ngati gulu la alaliki adzabwera ku Malawi, ndi kuti awiri kapena osapitirira atatu angalankhule motsatana mu nthawi ya mpingo (pakugwilitsa ntchito womasulira).  Ngati malamulo awa atsatiridwa, ndi kuti zonse zingachitike koyenera ndi kolongosoka.

